
ᓂᓯᒋᔮᓯᓐ ᐋ ᒌ ᓂᐐᔖᒥᑰᔮᓐ ᒑ ᒌ ᐊᔨᒥᔮᓐ ᐆ ᓈᔥᒡ ᐋ ᒋᔥᑎᒫᐅᐦᒡ ᐋ 

ᓂᔥᑐᔨᓈᓂᐎᒡ, ᐅᔥᑭᒡ ᐋ ᓂᔥᑐᔨᔥᑖᑭᓂᐎᒡ ᐄᔨᔨᐅᒡ ᑳ ᐲᐦᒋᒑᒡ ᒋᔅᑯᑎᒫᑑᑭᒥᑯᐦᒡ ᐊᓂᑖ 

ᐅᑖᐦᒡ᙮ 

 

ᒋᔥᑎᒫᐎᓐ ᑭᔮ ᒌᐦᑳᔮᔨᐦᑖᑯᓐ ᒑᒀᓐ ᐋ ᐐᐦ ᐱᑯᐦᑖᑭᓂᐎᒡ ᐆ ᐋ ᓂᔥᑐᔨᓈᓂᐎᒡ᙮ ᐋᑯᑦ ᒑ 

ᐅᐦᒋ ᒋᔅᒑᔨᐦᑖᑯᐦᑖᑭᓂᐎᒡ ᐊᓐ ᒥᐦᒑᑣᐤ ᑳ ᐃᐦᑎᑯᐦᒡ ᐋᐦᑯᐦᐄᐙᓱᐎᓐ ᐊᓂᑖ ᐅᑖᐦᒡ ᑳ 

ᐱᒥᐱᔨᐦᑖᑭᓂᐎᒡᐦ ᒋᔅᑯᑎᒫᑑᑭᒥᒄᐦ ᑭᔮ ᐋᔥᒄ ᒫᒀᒡ ᐋ ᐱᒥᐱᔨᒡ ᐊᓐ ᐋᐦᑯᐦᐄᐙᓱᐎᓐ, ᐋᑳ 

ᒥᒄ ᐊᓂᑦ ᐋ ᐹᔨᑯᑦ ᐊᐙᓐ ᐋ ᐴᓂᐱᔨᔨᒡ, ᑏᑯᒡ ᐋᔮᓂᔅᒑ ᐋ ᐱᒥᐱᔨᒡ ᐋᐦᑯᐦᐄᐙᓱᐎᓐ᙮ 

 

ᐋᑯᑦ ᒑ ᐅᐦᒋ ᐅᔑᐦᑖᑭᓂᐎᒡ ᑭᒑᐦᑖᐙᔨᐦᑎᒧᐎᓐ ᑭᔮ ᒋᔅᒑᔨᐦᑎᒧᐎᓐ ᐆ ᐋ ᓂᔥᑐᔨᓈᓂᐎᒡ 

ᐋᒄ ᒫᒃ ᒑ ᒌ ᓈᓂᑐᐙᐱᐦᑎᒥᐦᒄ ᒑ ᐅᐦᒋ ᐅᔑᐦᑖᔨᐦᒄ ᑭᔮ ᒑ ᒋᐦᒋᐱᔨᐦᑖᔨᐦᒄ ᐐᒋᐦᐄᑯᓰᐎᓐ ᒑ 

ᒌ ᐐᒋᐦᐄᑯᒡ ᐊᐙᓂᒌ ᐋ ᐹᐦᐹᔨᑯᒡ ᑭᔮ ᐃᐦᑖᐎᓂᐦᒡ ᐅᐦᒋ ᐊᓂᒌ ᑳ ᓂᒋᔥᑭᐦᒡ ᑳ 

ᐃᔅᐱᔨᐦᐄᑯᒡ ᒑᒀᔨᐤ ᒋᔅᑯᑎᒫᑑᑭᒥᑯᐦᒡ ᑭᔮ ᐊᓂᑦ ᐋ ᐹᐦᐹᔨᑯᑖᐅᓰᒡ᙮ 

 

ᑆᔥᑎᐤ ᒌ ᐅᑎᐦᒋᐱᔨᐤ ᐋ ᐱᒥᐱᔨᒡᐦ ᒋᔅᑯᑎᒫᑑᑭᒥᒄᐦ ᐊᓂᑖ ᐄᔨᔨᐤ/ᐄᓅ ᐊᔅᒌᐦᒡ ᐃᔥᐱᔑ 

ᐊᓂᔮ ᑳ ᐋᐱᐦᐊᒧᐙᑭᓂᐎᒡ ᑯᑎᑭᒡ ᐋ ᐃᑎᔅᑳᓈᓯᒡ ᐄᔨᔨᐅᒡ᙮ ᒋᑭ ᓯᒋᔮᔮᔨᐦᑖᓈᓂᐤ ᐋᑳ 

ᓈᔥᒡ ᒥᐦᒑᑐ ᐱᐳᓐᐦ ᐋᐃᐦᑭᒻ ᐋ ᒌ ᐲᐦᒋᒑᔨᐦᒄ ᒋᔅᑯᑎᒫᑑᑭᒥᑯᐦᒡ ᐃᔥᐱᔑ ᐐ ᑯᑎᑭᒡ ᐋ 

ᐃᑎᔅᑳᓈᓯᒡ ᐄᔨᔨᐅᒡ᙮ ᒥᒄ ᒫᒃ ᐊᔮᐱᒡ ᒥᔥᑏ ᔥᒌ ᑖᐦᑭᐦᐆᑰᓈᓂᐤ᙮ ᐊᓂᑖ ᒋᑎᐦᑖᐎᓂᓈᐦᒡ, 

ᒥᐦᒑᑐ ᐊᐙᓂᒌ - ᐹᔨᑯᔨᒡ ᐋ ᐊᑎ ᐃᔅᐱᑎᓰᒡ - ᒌ ᐅᑎᓈᑭᓂᐎᐎᒡ ᐅᐦᒋ ᐊᓂᑖ 

ᐄᔨᔨᐤ/ᐄᓅ ᐊᔅᒌᐦᒡ ᐋ ᒌ ᐲᐦᒋᒑᑦ ᒋᔅᑯᑎᒫᑑᑭᒥᒄᐦ᙮ ᒥᐦᒑᑐ ᔖᔥ ᒌ ᑎᐹᒋᒧᔥᑐᐙᐅᒡ ᐊᓂᔮᐦ 

ᐋᐱᑎᓰᓯᐤᐦ ᑳ ᔒᑐᔥᑭᐙᒡ ᐊᐙᔨᐤᐦ ᑳ ᑖᐦᑭᐦᐆᑯᔨᒡᐦ ᐅᑖᐦᒡ ᑳ ᐄᔑ ᐱᒥᐱᔨᐦᑖᑭᓂᐎᔨᒡᐦ 

ᒋᔅᑯᑎᒫᑑᑭᒥᒄᐦ᙮ ᐋᐅᒄ ᒫᒃ ᐆ ᒑ ᐐᐦ ᐃᐦᑎᔨᐦᒄ ᐆ ᓂᔥᑐ ᒌᔑᑳᐤᐦ᙮ 

 

ᓂᓈᐦᑰ ᒌ ᐃᔅᐱᔨᐦᐄᑰᒡ ᒑᒀᔨᐤ ᐊᐙᔑᔑᒡ ᐋ ᐹᐦᐹᔨᑯᒡ ᑳ ᐲᐦᒋᒑᑦ ᒋᔅᑯᑎᒫᑑᑭᒥᑯᔨᐤ᙮ 

ᑎᐲᐙ ᔥᒌ ᓂᒋᔥᑳᓈᓂᐤ ᐋᐦᑯᐦᐄᐙᓱᐎᓐ᙮ ᓂᔮᔪ ᐱᐳᓐᐦ ᓂᒌ ᐃᐦᑖᓐ ᒋᔅᑯᑎᒫᑑᑭᒥᑯᐦᒡ ᐊᓂᑖ 

ᕛᕐᑦ ᒞᕐᒡ ᒥᓂᔥᑎᑯᐦᒡ᙮ ᓂᓯᒋᔮᔮᔨᐦᑖᓐ ᒥᑖᐦᑐ ᑎᐦᑐ ᐱᐳᓐᐦ ᐋ ᒌ ᐐᒋᒥᒀᐤ ᐋ 

ᐹᔨᑯᑖᐅᓯᔮᓐ ᐊᓂᑖ ᓂᑑᐦᐆᔅᒌᐦᒡ, ᐋᐦᒸᔮ ᐅᐦᒋ ᐲᐦᒋᒑᔮᓐ ᒋᔅᑯᑎᒫᑑᑭᒥᑯᐦᒡ᙮ ᐋᑯᑦ ᑳ ᐅᐦᒋ 



ᒋᔅᒑᔨᒦᓱᔮᓐ ᐄᔨᔨᐤ/ᐄᓅ ᐋ ᐃᑎᔅᑳᓈᓯᔮᓐ ᑭᔮ ᒌ ᒥᔥᑯᐙᐤ ᐋ ᒋᔅᒑᔨᐦᑎᒫᓐ ᐊᔅᒌ ᑭᔮ 

ᐄᔨᔨᐤ ᐱᒫᒋᐦᐅᐎᓐ᙮ ᓂᓯᒋᔮᔮᔨᐦᑖᓐ ᑭᔮ ᐋ ᒌ ᒌᐦᑳᔮᔨᐦᑖᑭᓂᐎᒡ ᐄᔨᔨᐤ/ᐄᓅ ᐃᔨᐦᑐᐎᓐ᙮ 

ᐋᑯᔥ ᐙᔥ ᑳ ᒋᔅᑯᑎᒫᑰᔮᓐ ᒑ ᒌ ᐊᔨᒥᐦᑖᔮᓐ ᑭᔮ ᒑ ᒌ ᒥᓯᓂᐦᐊᒫᓐ ᐋ ᐄᔨᔨᐅᔥᑖᒡ; ᐋᑯᑦ 

ᑭᔮ ᑳ ᒦᒋᔮᐦᒡ ᐄᔨᔨᒦᒋᒻ᙮ ᐋᑯᑦ ᑭᔮ ᑳ ᒋᔅᑯᑎᒫᓱᔮᓐ ᐋ ᐅᔥᑳᒡ ᒑᒀᓐ᙮ ᐅᔥᑭᒡ ᑳ ᐲᐦᒋᒑᔮᓐ 

ᒋᔅᑯᑎᒫᑑᑭᒥᑯᐦᒡ, ᑖᐹ ᓂᐅᐦᒋ ᑭᔅᒋᐦᐅᓐ ᐋ ᐙᒥᔥᑎᑯᔒᐅᔨᒥᔮᓐ, ᐋᐅᒄ ᒫᒃ ᓃᔥᑎᒻ ᑳ 

ᒋᔅᑯᑎᒫᓱᔮᓐ ᒑ ᒌ ᐊᔨᔮᓐ “ᑮᑆ” ᑭᔮ “ᓂᒧᔨ”᙮ ᐊᓐ ᑳ ᐃᐦᑖᔮᓐ ᒋᔅᑯᑎᒫᑑᑭᒥᑯᐦᒡ, ᒧᔮᒻ ᒥᒄ 

ᓈᔥᑏᒡ ᐋ ᐹᔨᑯᔮᓐ ᑳ ᐃᑎᒥᐦᒋᐦᐅᔮᓐ; ᒥᐦᒑᑣᐤ ᓂᒌ ᒥᒑᔨᐦᑖᓐ ᑭᔮ ᓂᒌ ᒥᐦᑖᑖᐅᒡ 

ᓂᐙᐦᑯᒫᑭᓂᒡ᙮ ᑮᑆ ᒑ ᒌ ᐐᐦᑎᒫᓐ ᒥᔥᑏ ᐋ ᒌ ᒋᔅᑯᑎᒫᑰᔮᓐ ᒑᒀᓐ ᐹᑎᒫ ᐋ ᒌ 

ᐐᒋᐦᐄᑯᔮᓐ ᓂᐱᒫᑎᓰᐎᓂᐦᒡ: ᓂᒌ ᒋᔅᑯᑎᒫᑰᓐ ᒑ ᒌ ᐊᔨᒥᐦᑖᔮᓐ ᑭᔮ ᒑ ᒌ ᒥᓯᓂᐦᐄᒑᔮᓐ᙮ 

ᓂᒌ ᒋᔅᑯᑎᒫᑰᓐ ᐲᐦᒞᑭᔑᐤ ᐊᔨᒥᐦᐋᐎᓐ, ᑭᔮ ᐋᐅᒄ ᑳ ᐃᑖᔨᐦᑎᒫᓐ ᒑᒃ ᒑ ᐊᔨᒥᐦᐋᔅᒀᐅᔮᓐ᙮ 

ᐋᐅᒄ ᒫᒃ ᐊᓐ ᔖᔥ ᑳ ᐊᔨᔮᓐ: ᒥᓯᐙ ᐋ ᐹᐦᐹᔨᑯᔮᐦᒡ ᑎᐲᐙ ᓂᒌ ᓂᒋᔥᑳᓈᓐ ᒑᒀᓐ᙮  

 

ᐊᓐ ᒫᒃ ᐋ ᐹᐦᐹᔨᑯᔮᐦᒡ ᑎᐲᐙ ᐋ ᒌ ᓂᒋᔥᑭᒫᐦᒡ ᒑᒀᓐ, ᐋᐅᒄ ᐊᔮᐱᒡ ᐹᔨᑯᔨᒡ ᒑᒀᓐ ᑳ 

ᐄᔑ ᓂᒋᔥᑭᐦᒡ ᒥᓯᐙ ᐋ ᐊᑎ ᐃᑎᔅᑳᓈᓯᒡ ᐄᔨᔨᐅᒡ᙮ ᒋᔮᓂᐤ ᐄᔨᔨᐤ/ᐄᓅ ᐋ ᐃᑎᔅᑳᓈᓯᔨᐦᒄ 

ᐋ ᐹᐦᐹᔨᑯᔨᐦ,ᒄ ᔥᒌ ᐋᐦᑯᐦᐄᑰᓈᓂᐤ ᑳ ᐃᐦᑖᔨᐦᒄ ᒋᔅᑯᑎᒫᑑᑭᒥᑯᐦᒡ ᐊᓂᑖ ᐅᑖᐦᒡ᙮ ᑖᐹ ᓂᒥᔮᐤ 

ᒋᔮᓂᐤ ᑳ ᐅᔮᔨᐦᑎᒫᓱᔨᐦᒄ᙮ ᑖᐹ ᓂᒥᔮᐤ ᒋᔮᓂᐤ ᑳ ᑎᐹᔨᐦᑎᒥᐦᒄ ᐊᐙᓐ ᒑ ᒌ ᐲᐦᒋᒑᑦ ᐅᔮᐦ 

ᒋᔅᑯᑎᒫᑑᑭᒥᒄᐦ, ᑭᔮ ᑖᐹ ᓂᒥᔮᐤ ᒋᔮᓂᐤ ᑳ ᐅᔮᔨᐦᑎᒥᐦᒄ ᑖᓐ ᐃᔥᐱᔑ ᒑ ᐃᐦᑖᔨᐦᒄ 

ᒋᔅᑯᑎᒫᑑᑭᒥᑯᐦᒡ᙮ ᑖᐹ ᓂᒥᔮᐤ ᒋᔮᓂᐤ ᑳ ᐅᔮᔨᐦᑎᒥᐦᒄ ᐊᓂᐦᐄ ᒋᔅᑯᑎᒫᑑᑭᒥᒄᐦ; ᓰᑎᐤ ᐋᐃᐦᑭᒻ 

ᔥᒌ ᐲᐦᑎᑭᐦᐄᑰᓈᓂᐤ᙮ ᐋᐃᐦᑭᒻ ᒌ ᐃᐦᑑᑐᐙᑭᓂᐎᒡ ᒋᓃᒋᐦᐄᑯᓂᐅᒡ, ᑳ ᐅᑎᓈᑭᓂᐎᔨᒡᐦ 

ᐅᑐᐙᔑᔒᒥᐙᐤᐦ, ᑭᔮ ᓰᑎᐤ ᐋᑳ ᐅᐦᒋ ᐙᐱᒫᒡ ᐋ ᒌ ᐅᑎᓈᑭᓂᐎᔨᒡᐦ ᒑ ᐲᐦᒋᒑᔨᒡᐦ 

ᒋᔅᑯᑎᒫᑑᑭᒥᑯᐦᒡ ᐋᑳ ᐐᐙᐤ ᐅᐦᒋ ᒌ ᐅᔮᔨᐦᑎᐦᒡ᙮ ᓄᐎᒡ ᒥᔥᑏ ᒌ ᐎᓂᐦᑖᐅᒡ ᒑᒀᔨᐤ, ᐋᐅᒄ 

ᐊᓐ ᒑ ᒋᔅᒌᐦᑎᒥᐦᒄ - ᐋᑳ ᒥᒄ ᐅᐦᒋ ᐎᓂᐦᐋᒡ ᐅᑐᐙᔑᔒᒥᐙᐤᐦ, ᑭᔮ ᐊᓂᔮ ᐋ ᒌ ᐎᓂᐦᑖᒡ 

ᒑ ᒌ ᐅᔮᔨᐦᑎᐦᒡ ᒑ ᐃᔅᐱᔨᔨᒡᐦ ᐅᑐᐙᔑᔒᒥᐙᐤᐦ ᓃᔥᑖᒥᐦᒡ᙮ ᐆ ᑳ ᐎᓂᐦᑖᔨᐦᒄ ᒑ ᒌ 

ᐅᔮᔨᐦᑎᒫᓱᔨᐦᒄ ᒑᒀᓐ, ᐋᐅᒄ ᒥᓯᐙ ᑳ ᐄᔑ ᓂᒋᔥᑭᒥᐦᒄ ᐅᐦᒋ ᐊᓂᐦᐄ ᑳ ᐄᔑ 

ᐱᒥᐱᔨᐦᑖᑭᓂᐎᒡ ᒋᔅᑯᑎᒫᑑᑭᒥᒄ ᐊᓂᑖ ᐅᑖᐦᒡ᙮ 

 

ᐅᑖ ᒫᒃ ᐄᔑ ᐹᒋ ᐅᑖᐦᒡ, ᔥᒌ ᐋᐱᐦᐋᓈᓂᐤ ᒑ ᒌ ᐋᔨᒧᑎᒥᐦᒄ ᑳ ᐄᔑ ᒋᔅᒌᐦᑎᒥᐦᒄ ᑭᔮ ᑳ 

ᐃᔅᐱᔨᐦᐄᑯᔨᒄ ᑳ ᐃᐦᑖᔨᐦᒄ ᒋᔅᑯᑎᒫᑑᑭᒥᑯᐦᒡ᙮ ᔖᔥ ᐅᑎᐦᒋᐱᔨᐤ ᒑ ᒥᔮᐅᔥᑭᒥᐦᒄ ᐊᓐ ᐋ 



ᐃᑖᔨᒧᔨᐦᒄ ᐋ ᒌ ᐎᓂᑑᑖᑯᔨᐦᒄ; ᒋᑭ ᐐᐦ ᐄᒑᓈᓂᐤ ᐅᐦᒋ ᐆ ᐊᓄᐦᒡ ᐋ ᐄᔑ ᐱᒫᑎᓯᔨᐦᒄ, 

ᑭᔮ ᓂᒥ ᒋᑭ ᐊᔥᒋᐱᔨᐦᑖᓈᓂᐤ ᐊᓂᑖ ᒑ ᐄᔑ ᐱᒫᑎᓯᔨᐦᒄ ᓃᔥᑖᒥᐦᒡ᙮ 

 

ᐋᐅᒄ ᑭᔮ ᒑ ᒋᔅᒋᔨᐦᒄ ᐊᓂᐦᐄ ᑳ ᐄᔑ ᐱᒥᐱᔨᐦᑖᑭᓂᐎᒡᐦ ᒋᔅᑯᑎᒫᑑᑭᒥᒄᐦ ᐊᓂᑖ ᐅᑖᐦᒡ, 

ᐋᐅᒄ ᐙᐦᒋ ᐃᐦᑎᓈᓂᐎᒡ ᒑ ᒌ ᐅᑎᓂᑭᓂᐎᔨᒡ ᐄᔨᔨᐅᒡ ᐅᑎᔅᒌᐙᐤ ᑭᔮ ᐋᑳ ᒑ 

ᓵᐱᑎᒋᒥᑯᔨᐦᒄ ᒋᔮᓂᐤ ᐄᔨᔨᐤ ᐊᐙᔑᔑᒡ ᒥᒄ ᓰᑎᐤ ᒑ ᐱᒥᓂᑯᔨᐦᒄ ᒑ ᐃᓯᓈᑯᓯᔨᐦᒄ᙮ ᐋᔪᐎᒄ 

ᐙᐦᒋ ᒌ ᐅᑎᓈᑭᓂᐎᒡ ᐊᐙᔑᔑᒡ ᐅᐦᒋ ᐊᓂᑦ ᐋ ᐹᐦᐹᔨᑯᑖᐅᓰᒡ᙮ ᐋᔪᐎᒄ ᒑᒃ ᐋᑳ ᒑ 

ᐃᑎᔅᑳᓈᓯᒡ ᐄᔨᔨᐅᒡ ᐙᐦᒋ ᐃᐦᑑᑐᐙᑭᓂᐎᒡ᙮ ᓂᒧᔨ ᒫᒃ ᐅᐦᒋ ᒥᔪᐱᔨᐤ᙮ ᐆ ᒫᒃ ᓃᔨ 5 

ᐱᐳᓐᐦ ᐋ ᒌ ᐦᑖᔮᓐ ᒋᔅᑯᑎᒫᑑᑭᒥᑯᐦᒡ, ᐋᔥᒄ ᐄᔨᔨᐤ/ᐄᓅ ᓂᑎᑎᔅᑳᓈᓯᓐ᙮  

 

ᔖᔥ ᒌ ᒋᐦᒋᐱᔨᐦᑖᐅᒡ ᒥᓯᐙ ᐋ ᐊᑎ ᐃᑎᔅᑳᓈᓯᒡ ᐄᔨᔨᐅᒡ ᐊᓂᔮ ᐋᑳ ᒌ ᐱᑳᔅᒋᐦᐄᐦᑳᓱᒡ 

ᑭᔮ ᑳ ᐄᔑ ᐎᓂᑑᑐᐙᑭᓂᐎᒡ ᐅᐦᒋ ᐊᓂᔮᐦ ᑳ ᐄᔑ ᐱᒥᐱᔨᐦᑖᑭᓂᐎᔨᒡᐦ ᒋᔅᑯᑎᒫᑑᑭᒥᒄᐦ 

ᐊᓂᑖ ᐅᑖᐦᒡ, ᐋᐅᒄ ᒫᒃ ᐆ ᐊᔮᐱᓐ ᓈᔥᒡ ᓃᑳᓂᐦᒡ ᐋ ᐃᔅᐱᔨᓈᓂᐎᒡ᙮ ᐋᐅᒄ ᒫᒃ ᒑ 

ᒋᔅᒋᔨᐦᒄ ᐆ ᐋ ᒌ ᐋᐱᐦᐋᒥᐦᒄ ᒑ ᒌ ᐋᔨᒧᑎᒥᐦᒄ, ᐋᑯᑦ ᒑ ᒌ ᐙᐐᐦᑎᒥᐦᒄ ᑳ ᐄᔑ 

ᐎᓂᑑᑖᑯᔨᐦᒄ ᑭᔮ ᒑᒃ ᒑ ᒌ ᒥᔮᐅᔥᑭᒥᐦᒄ, ᒑ ᒌ ᒦᓄᐙᒋᐦᐄᓱᔨᐦᒄ ᐋ ᐹᔨᑯᑖᐅᓯᔨᐦᒄ ᑭᔮ ᒑ ᒌ 

ᒥᔥᑯᐙᒡᐦ ᒋᑎᐦᑖᐎᓂᓂᐤᐦ᙮ ᐋᐅᒄ ᒑ ᐐᐦ ᐱᑯᐦᑖᔨᐦᒄ ᒋᔮᒫᔨᐦᑎᒧᐎᓐ ᑭᔮ ᒑ ᒌ 

ᑭᓄᐙᐱᐦᑎᒥᐦᒄ ᒑ ᒌ ᐐᒋᐱᒫᑎᓰᒥᑐᔨᐦᒄ᙮ ᐊᓐ ᒋᔮᒫᔨᐦᑎᒧᐎᓐ, ᐹᔓᒡ ᐃᐦᑎᑯᓐ ᐊᓂᑦ 

ᒥᔪᐱᒫᑎᓰᐎᓂᐦᒡ: ᐋᐅᒄ ᐊᓐ ᐹᔨᒄ ᑖᓐ ᐋ ᐃᑎᔥᑳᑐᔨᐦᒄ ᐋ ᐐᒋᐱᒫᑎᓰᒥᑐᔨᐦᒄ,  ᐊᓐ ᒦᓐ 

ᑯᑎᒃ ᐄᔨᔨᐅᒡ/ᐄᓅᒡ ᐋ ᐄᔑ ᒫᒥᑐᓈᔨᐦᑎᒥᐦᐄᑯᒡ ᒥᔪᐱᒫᑎᓰᐎᓂᔨᐤ᙮ ᑖᐱᔥᑯᓐ ᐅᐦᐄ ᒑᑳᑦ ᒌ 

ᐐᐦ ᐎᓈᒋᐦᑖᑭᓂᐤᐦ ᐅᐦᒋ ᐊᓐ ᑳ ᐄᔑ ᓂᒋᔥᑭᒥᐦᒄ ᑳ ᐃᐦᑖᔨᐦᒄ ᒋᔅᑯᑎᒫᑑᑭᒥᑯᐦᒡ; ᒋᑭ ᐐᐦ 

ᒦᓄᐙᒋᐦᑖᓈᓂᐤ ᐊᓂᑦ ᐋ ᐃᐦᑎᑯᐦᒡ ᐋᐦᑯᐦᐄᐙᓱᐎᓐ᙮ ᐊᓐ ᒫᒃ ᒫᒀ ᐋ ᐃᐦᑎᔨᐦᒄ, ᒋᑭ 

ᒋᔅᒋᓈᓂᐤ ᐋᑳ ᓂᐦᑖ ᐅᐦᒋ ᐐᐦ ᒋᔅᒑᔨᐦᑖᑯᐦᑖᒡ ᑎᐹᔨᐦᒋᒑᓯᐅᒡ ᒑᒀᔨᐤ ᐊᓂᔮ ᐙᐦᒋ 

ᐱᒥᐱᔨᐦᑖᑭᓂᐎᔨᒡ: ᐋᐅᒄ ᐊᓐ ᑳᓈᑖ ᐊᔅᒌ ᑳ ᐅᔑᐦᑖᑭᓂᐎᒡ ᐅᐦᒋ ᐄᔨᔨᐤ ᐊᔅᒌᐦᒡ᙮ ᐆ 

ᒋᔮᓂᐤ ᐄᔨᔨᐅᒡ/ᐄᓅᒡ ᐋ ᐃᑎᔅᑳᓈᓯᔨᐦᒄ, ᑮᑆ ᓄᐎᒡ ᒫᔪᐱᔨᔨᐦᒄ ᐃᔥᐱᔑ ᐐ ᑯᑎᑭᒡ ᐋ 

ᐃᑎᔅᑳᓈᓯᒡ ᐄᔨᔨᐅᒡ, ᒥᒄ ᒫᒃ ᐋᔥᒄ ᐃᐦᑎᑯᓐᐦ ᑯᒀᒋᔅᒑᒧᐎᓐᐦ ᐅᐦᒋ ᐊᓐ ᒋᑎᔅᒌᓂᐤ ᐋ 

ᑭᓄᐙᐱᐦᑖᑭᓂᐎᒡ᙮ 

  



ᐊᓐ ᓂᑐᐦᑯᔨᓐ ᑭᔮ ᐐᒋᐦᐄᐙᐎᓐ ᐋ ᐅᐦᒋ ᓈᓈᑭᒋᐦᑖᑭᓂᐎᒡ ᒉᐃᒥᔅ ᐯᐃ, ᒥᑐᓈᔨᐦᒋᑭᓐ 

ᒥᔪᐱᒫᑎᓰᐎᓐ ᐋ ᐅᐦᒋ ᓈᓈᑭᒋᐦᑖᑭᓂᐎᒡ ᐄᔨᔨᐤ ᐊᔅᒌᐦᒡ ᑭᔮ ᒥᔪᐱᒫᑎᓰᐎᓐ ᐋ ᐅᐦᒋ 

ᓈᓈᑭᒋᐦᑖᑭᓂᐎᒡ ᑳᓈᑖ, ᒥᓯᐙ ᒌ ᐐᒑᐱᑎᓰᒫᐅᒡ ᐊᓂᔮᐦ ᑳ ᔖᐳᔥᑭᒥᔨᒡᐦ ᐋ ᒌ 

ᐲᐦᒋᒑᔨᒡᐦ ᒋᔅᑯᑎᒫᑑᑭᒥᒄᐦ ᐅᑖᐦᒡ ᑳ ᐱᒥᐱᔨᐦᑖᑭᓂᐎᔨᒡ ᐃᔅᐱᓐ ᐐᔖᑯᐲᓯᒽ 2010, 

ᐋᔪᐎᒄ ᐋ ᐙᐐᒋᐦᐋᒡ ᐋ ᓂᑑᒋᔅᒑᔨᐦᑖᑭᓂᐎᒡ ᑳ ᐃᔅᐱᔨᒡ ᐊᐙᓂᒌ ᐋ ᐹᐦᐹᔨᑯᒡ᙮ ᐅᑖ 

ᓂᑐᐦᑯᔨᓐ ᐋᐱᑎᓰᐎᓂᐦᒡ, ᒌ ᒋᐦᒋᐱᔨᐦᑖᑭᓂᐤ ᓂᔒᔨᔨᐤ ᒥᔪᐱᒫᑎᓰᐎᓐ, ᐋᑯᑦ ᒑ ᐅᐦᒋ 

ᒌᐙᓈᑎᑭᓂᐎᒡ ᒦᓄᐙᒋᐦᐄᐙᐎᓐ ᐅᐦᒋ ᐊᔅᒌᐦᒡ ᑭᔮ ᐄᔨᔨᐤ ᐃᔨᐦᑐᐎᓐᐦᒡ ᐋ ᐅᐦᒋ 

ᐱᒥᐱᔨᐦᑖᑭᓂᐎᒡ ᑭᔮ ᒑ ᐙᐐᒋᐦᐋᑭᓂᐎᒡ ᐊᐙᓂᒌ ᐅᒥᔪᐱᒫᑎᓰᐎᓂᐙᐦᒡ᙮ ᓂᒧᔨ ᒋᑭ 

ᐴᓃᓈᓂᐤ ᒑ ᐐᐦ ᒥᔅᑭᒥᐦᒄ ᑖᓐ ᒑ ᒌ ᐄᔑ ᐙᐐᒋᐦᐄᐦᑯᒡ ᐊᓂᒌ ᓈᑐᐙᔨᐦᑎᐦᒡ 

ᐐᒋᐦᐄᑯᓰᐎᓂᔨᐤ᙮ ᐋᐅᒄ ᒑ ᐋᐱᑎᔒᔥᑎᒥᐦᒄ ᐊᑎᑑ ᒑ ᒌ ᒥᔥᑯᐙᒡ ᒋᔮᒫᔨᐦᑎᒧᐎᓐ, ᐊᑎᑑ 

ᒑ ᒌ ᒥᔥᑯᐙᒡ ᒥᔪᐱᒫᑎᓰᐎᓐ, ᒫᒀᒡ ᐋ ᐅᔑᐦᑖᔨᐦᒄ ᐋ ᐋ ᒥᔪᐱᒫᑎᓰᓈᓂᐎᒡ ᐃᐦᑖᐎᓂᐦᒡ 

ᒑ ᒌ ᒥᔻᔨᒧᔨᐦᒄ ᐋ ᐹᐦᐹᔨᑯᑖᐅᓯᔨᐦᒄ ᑭᔮ ᐊᓂᒌ ᐋᔥᒄ ᒑ ᐅᔅᒋᐱᒫᑎᓰᒡ᙮ ᐊᓐ ᒫᒃ ᐋ 

ᒥᔪᐱᒫᑎᓰᓈᓂᐎᒡ ᐃᐦᑖᐎᓂᐦᒡ, ᐋᑯᑦ ᒑ ᐅᐦᒋ ᒥᔅᑯᐎᓯᔨᐦᒄ ᒑ ᒌ ᑎᐹᔨᐦᑎᒥᐦᒄ ᑖᓐ ᒑ 

ᐃᔅᐱᔨᔨᐦᒄ ᓃᔥᑖᒥᐦᒡ ᑭᔮ ᑖᓐ ᒑ ᐃᔅᐱᔨᒡ ᐄᔨᔨᐤ/ᐄᓅ ᐊᔅᒌ᙮ 

 

ᐋᐅᒄ ᒋᔮᓂᐤ ᐄᔨᔨᐅᒡ/ᐄᓅᒡ, ᐆ ᒫᒃ ᒋᔮᓂᐤ ᐋ ᐃᑎᔅᑳᓈᓯᔨᐦᒄ, ᐋᐅᒄ ᒑ ᐐᒋᐦᐄᑯᔨᐦᒄ ᒑ 

ᐅᐦᒋ ᒦᓄᐙᒋᓯᔨᐦᒄ ᐅᐦᒋ ᐊᓐ ᒥᐦᒑᑐ ᐊᐙᓂᒌ ᐋ ᒌ ᑖᐦᑭᐦᐆᑯᒡ ᐋᐦᑯᐦᐄᐙᓱᐎᓂᔨᐤ ᐅᐦᒋ 

ᐊᓂᔮᐦ ᑳ ᐄᔑ ᐱᒥᐱᔨᐦᑖᑭᓂᐎᔨᒡᐦ ᒋᔅᑯᑎᒫᑑᑭᒥᒄᐦ ᐊᓂᑖ ᐅᑖᐦᒡ᙮ ᐋᑯᑦ ᑭᔮ ᒑ ᐅᐦᒋ 

ᒥᔪᐱᔨᐦᐄᓱᔨᐦᒄ ᐄᔑ ᓃᔥᑖᒥᐦᒡ᙮ ᐆ ᐊᓄᐦᒡ ᐋ ᐃᔑᑳᐳᔨᐦᒄ, ᓂᒧᔨ ᐅᐦᒋ ᒌ ᐃᔑᓈᑯᓐ ᒑ ᒌ 

ᔖᑯᐦᐄᑯᔨᐦᒄ ᐊᓂᐦᐄ ᑳ ᐄᔑ ᐱᒥᐱᔨᐦᑖᑭᓂᐎᒡᐦ ᒋᔅᑯᑎᒫᑑᑭᒥᒄᐦ ᐊᓂᑖ ᐅᑖᐦᒡ, ᐋᑦ ᐊᔮᐱᒡ 

ᐋ ᒌ ᐋᐦᑯᐦᐄᑯᔨᐦᒄ᙮ ᓂᒧᔨ ᐅᐦᒋ ᒌ ᐅᑎᓂᑭᓂᐤ ᐊᓐ ᒋᔮᓂᐤ ᐋ ᐃᑎᔅᑳᓈᓯᔨᐦᒄ᙮ 

 

ᓂᐱᑯᓵᔨᐦᑖᓐ ᒑ ᐄᔑ ᐱᑯᐦᑖᔨᐦᒄ ᐆ ᐋ ᓂᔥᑐᔨᐦᒄ, ᑭᔮ ᐋᑯᑦ ᒑ ᐃᐦᑎᑯᐦᒡ ᐊᔓᑎᒫᒑᐎᓐ 

ᓃᑳᓂᐦᒡ ᒑ ᒌ ᐃᔅᐱᔨᔨᐦᒄ ᒦᓄᐙᒋᓰᐎᓂᐦᒡ ᐄᔑ᙮ 


